spezial spezialiséiert Saachen       

Fachleit, Spezialisten an hirem Fach, dat sinn der, déi een natierlech kann an esouguer soll respektéieren… fir hirt Fachwëssen. Dat kënnen héich geléiert Fraen / Männer sinn, deene keen esou séier den Aarm béie kann, besonnesch a méi rare Fächer wéi Latäin, Griechesch, Germanistik, Romanistik, Anglistik, ower och an der Mathematik, der Physik, der Chimi, der Genetik asw. Mä wéi ass et dann, wa mir si vrun eng Klass stellen ? Do spillt eppes anescht mat, wéi nëmmen eng respektabel ‘Fachsimplerei’, well déi ass fir de Laien oder Schüler d’meescht alles mä net ‘simpel’ !

Mir kennen zesoen alleguer deer brillant hyperdiploméierter ‘Bommen’, déi ower och glat näischt un eng Klass bréngen. Leider sinn der och nach dobäi, déi eng verdäiwelt Freed drun hunn, den Datze-Batti erauszekéieren; déi sech och alt emol domat bretzen, datt der an hirer Klass 22 vun 28 Schüler domm wiere wéi Gussebounestréi… si vergiesse just déi pädagogesch Null, déi vrun der Klass steet ! Déi Leit sinn dacks esou mat hirer Dichtegkeet beschäftegt, datt keen Eckelche fir Enseignant-Fangerspëtzegefill iwreg ass. Si gehéieren an e Labo, net an e Klassesall! Si geheien an engem Stéck mat Fachausdréck dorëmmer, maache mat dréchener Theorie dronkeg an hale jidferee fir en Dräibiz, deen domat net direkt eens gëtt. E Beispill: den ‘accord du participe passé’ am Franséischen. Wann do ëmmer nëmme mat enger ‘Regel’ gehummert gëtt, aplaz un Hand vu Beispiller eng ‘Regel’ erauszeschaffen, da sinn déi gewéinlech ‘drun’, déi eng ‘induktiv’ a keng ‘deduktiv’ Opfaassungsintelligenz hunn… dat ass elo eng Grimmel komplizéiert, gelldir. Et wëllt ower just soen, datt ee vun de Beispiller op eng Regel soll goen, aplaz vun der Regel op d’Praxis. 

Dat gëtt et natierlech och an eiser Sprooch, an zwar grammatesch an orthographesch. Huelt emol de Fall vum ‘n’, dee stoe bleift oder ewechfällt… schwätzt net direkt vun deer komescher ‘Äifeler Regel’, déi eng Kéier e kauzege Linguist erfonnt huet, mä mat deer knapps een eppes ufänke kann (et mécht ower gutt, wann ee mat esou Gedéngels doruechter flankéiert) :

Den Tunn, den Albert, den Heng, den Usch, den Otto an den Emil ginn dacks op den Zuch… mä 

de° Gast, de° Will, de° Luc, de° Misch, de° Claude, de° Pier an de° Rosch gi° gär op de° Bus.

Do schielt sech séier eng ‘Regelméissegkeet’ eraus, no deer den ‘n’ vru bestëmmte Bustawe stoe bleift… oder ewechfällt, an zwar bleift deen ‘n’ bannen am Saz vrun ‘i-u-e-o-a / n-d-t-z an h. Virun allen anere Bustawen (Konsonanten) ass e fort !

Grad esou giffe mir ganz séier erausfannen, datt ‘en’ an ‘een’ / ‘den’ an ‘deen’ net datselwecht sinn… aplaz vun engem ‘onbestëmmten Artikel’ vun ‘demonstrativen Adjektiven’ oder ‘Numeralen’  ze schwätzen. Och hei maachen e puer Beispiller d’Saach kloer :  

Meng Mamm gëtt mir en Apel, an zwar een a keng zwéin. Den Armand, deen ass geckeg… hei spiert een dach direkt den Ënnerscheed an der Bedeitung tëscht deene klenge Wierder. Et fiert all Stonn en Zuch op Wolz, also net nëmmen een den Dag, mä eng Dosen !

Wann dir dat hei elo gelies huet, sidd dir vläicht e bëssen dronkeg… mä eng Grimmel méi ‘lous’ !

